Панев Зосима Васильевич
Чужис 1914 вося кӧч тӧлысь 27 лунӧ Вологда губернияын Яренск уездлӧн Айкатыла вӧлӧсьтса Семуков сиктын (ӧні – Коми Республикаса Емдін район). 

Коми Республикаса канму да йӧзкост олӧмын тӧдчана уджалысь. Вӧлі  Коми АССР-са Министръяс Сӧветӧн веськӧдлысьӧн (1950-1963 вояс). Война бӧрын уна сьӧкыдлун республика веніс Зосима Васильевичлӧн енбиалун да сюсьлун отсӧгӧн. Сы лыдын и сылӧн водзмӧстчӧмӧн 1956 воӧ вӧлі стрӧитӧма республикаын Сыктывкар-Ванвисдін медводдза чорыд веркӧса автомашина туй, а сідзжӧ Эжва ю вомӧн медводдза ӧтлаалӧм пос (автомашина да кӧрт туй). 

Зосима Васильевич Паневлӧн водзмӧстчӧмӧн республикаын кыптісны татшӧм тӧдчана выль стрӧйбаяс, кыдзи Сыктывкарса ЛПК да кӧрт туй, Национальнӧй библиотека, Коми Республикаса опера да балет театр, Сыктывкарса канму университет. Сы отсӧгӧн 1961 воӧ эз тупкыны СССР-са наука Академиялысь Коми филиал. 

Землякъяс пыдди пуктісны Зосима Васильевичӧс, эз ӧтчыдысь сійӧс бӧрйывлыны СССР-са Медвылыс Сӧветлӧн уна сикас войтыр Сӧветса (1954 восянь 1966 воӧдз IV, V да VI  бӧрйӧм) да РСФСР-лӧн Медвылыс Сӧветса (1951 восянь 1955 воӧдз да 1971 восянь 1985 воӧдз III, VIII, IX да Х бӧрйӧм) депутатӧн. 1972 восянь 1984 воӧдз юрнуӧдіс Коми АССР-лӧн Медвылыс Сӧветса президиумӧн. 

Комиын экономика да культура сӧвмӧдӧмӧ ыджыд пай пуктӧмысь Зосима Васильевич Паневӧс ошкисны 8 орденӧн, сы лыдын – Айму вӧсна Ыджыд тышын I степеня орденӧн, 2 Ленин орденӧн да 3 Трудӧвӧй Гӧрд Знамя орденӧн.

Кувсис 1994 вося вӧльгым тӧлысь 7 лунӧ. 
